
Casgliad cyffredinol

Dyma drydydd adroddiad y Pwyllgor Newid Hinsawdd, yr Amgylchedd a Seilwaith ar
femoranda cydsyniad deddfwriaethol ar gyfer y Bil Ffyniant Bro ac Adfywio.

Yn ein hadroddiadau blaenorol, daethom i'r casgliad nad oeddem mewn sefyllfa i wneud
argymhelliad i'r Senedd ar fater cydsynio, gan gydnabod fod trafodaethau rhynglywodraethol
ar ddiwygiadau i'r cymalau data cynllunio a chymalau Adroddiadau Canlyniadau
Amgylcheddol (‘EOR") i fynd i'r afael a'r pryderon a godwyd gan Lywodraeth Cymru yn
parhau. Ers hynny, cytunwyd ar ddiwygiadau i fynd i'r afael a'r pryderon hynny yng Nghyfnod
Adrodd Ty'r Arglwyddi.

Er ein bod yn nodi'r diwygiadau, mae gennym rai pryderon o hyd mewn perthynas a'r
cymalau uchod. O ystyried hyn, nid ydym mewn sefyllfa o hyd i wneud argymhelliad i'r
Senedd ynghylch y mater o gydsyniad.

Disgwyliwn i'r Gweinidog ymateb i'r argymhellion yn yr adroddiad hwn cyn y ddadl ary
cydsyniad deddfwriaethol yn y Cyfarfod Llawn.

Y cefndir

1.  Cyflwynwyd y Bil Ffyniant Bro ac Adfywio ("y Bil") yn Nhy'r Cyffredin ar 11 Mai 2022 gan
Michael Gove AS. Noddir y Bil gan yr Adran Ffyniant Bro, Tai a Chymunedau.

W www.senedd.cymru

2. Mae Rheol Sefydlog 29 yn darparu bod yn rhaid i Weinidogion Cymru osod memorandwm
cydsyniad deddfwriaethol (“Memorandwm”) pan fydd Bil y DU yn gwneud darpariaeth mewn
perthynas a Chymru:

(i) at unrhyw ddiben sydd o fewn cymhwysedd deddfwriaethol y Senedd (ac eithrio
darpariaethau cysylltiedig, canlyniadol, trosiannol, dros dro, atodol neu
ddarpariaethau arbed sy'n ymwneud a materion nad ydynt o fewn cymhwysedd
deddfwriaethol y Senedd);

(i) sy’'n addasu cymhwysedd deddfwriaethol y Senedd,;

3. Mae Rheol Sefydlog 29 hefyd yn darparu bod yn rhaid i Lywodraeth Cymru osod
Memorandwm lle mae (neu byddai) diwygiad i Fil y DU y cytunir arno, neu a gyflwynir/gefnogir
gan Lywodraeth y DU yn gwneud darpariaeth berthnasol am y tro cyntaf neu 'y tu hwnt i
derfynau unrhyw gydsyniad a roddwyd yn flaenorol gan y Senedd..

4. Mae Llywodraeth Cymru eisoes wedi gosod tri Memoranda (a Memoranda diwygiedig) ar
gyfer y Bil. Gellir dod o hyd i fanylion y Memoranda hynny, ynghyd a'n hadroddiadau arnynt, ar

5. Gosododd Llywodraeth Cymru ei Memorandwm Cydsyniad Deddfwriaethol Atodol
(Memorandwm Rhif 4) ar y Bil Ffyniantt Bro ac Adfywio ar 16 Awst 2023.

6. Cafodd Memorandwm Rhif 4 ei gyfeirio gan y Pwyllgor Busnes at y Pwyllgor Newid
Hinsawdd, yr Amgylchedd a Seilwaith ("y Pwyllgor”), Pwyllgor yr Economi, Masnach a Materion
Gwledig, y Pwyllgor Llywodraeth Leol a Thai a'r Pwyllgor Deddfwriaeth, Cyfiawnder a'r
Cyfansoddiad i graffu arno, gyda dyddiad cau i gyflwyno adroddiad ar 13 Hydref 2023.

7. Trafododdy Pwyllgor Femorandwm Rhif 4 yn ei gyfarfod ar 20 Medi 2023.
Y Bil Ffyniant Bro ac Adfywio

Crynodeb o'r Bil

8.  Gellir cael crynodeb o'r Bil yn y Memorandwm diwygiedig a osodwyd ar 25 Tachwedd
2022.

9. Roeddy Bil fel y'i cyflwynwyd yn gwneud darpariaeth ar gyfer pennu cenadaethau
ffyniant bro ac adrodd ar gynnydd o ran eu cyflawni; ac mae'n nodi'y bydd y Bil yn ymwneud a
democratiaeth leol; cynllunio gwlad a thref; yr Ardoll Seilwaith Cymunedol; gosod Ardoll
Seilwaith; adroddiadau canlyniadau amgylcheddol ar gyfer rhai caniatadau a chynlluniau;

adfywio; prynu tir yn orfodol; gwybodaeth a chofnodion sy'n ymwneud a thir, yr amgylchedd
neu dreftadaeth; darparu i drwyddedau palmant fod yn barhaol; llywodraethu Sefydliad
Brenhinol y Syrfewyr Siartredig; crwydraeth a chardota; a dibenion cysylltiedig.

Amcanion polisi

10. Yn 6l Nodiadau Esboniadol y Bil, nod Llywodraeth y DU yw fel a ganlyn “to reverse
geographical disparities between different parts of the United Kingdom by spreading
opportunity more equally.” Mae gan vy Bil bedwar amcan cyffredinol:

" Gosod dyletswydd ar Lywodraeth y DU i bennu cynnydd tuag at gyflawni
cenhadaeth ffyniant bro ac adrodd ar hyn yn flynyddol;

. Creu fframwaith ar gyfer model newydd o awdurdodau sirol cyfun fel y bydd gan
bob rhan o Loegr sydd am gael cytundeb o'r fath, gytundeb datganoli fydd a
phwerau ar y lefel uchaf o ddatganoli, neu'n agos at y lefel honno, a setliad ariannu

syml a hirdymor erbyn 2030;

" Rhoi pwerau i awdurdodau lleol adfywio trefi drwy arwerthiannau rhentu ar y stryd

fawr a diwygiadau i'r broses prynu gorfodol; a
. Diwygio'r system gynllunio.
Memorandwm Atodol (Memorandwm rhif 4)

11. Mae Memorandwm Rhif 4 yn ymwneud a diwygiadau i'r Bil a gyflwynwyd ddechrau mis
Gorffennaf 2023 i'w hystyried yng Nghyfnod Adrodd Ty'r Arglwyddi, y cytunwyd arnynt bellach.

12. Y diwygiadau sy'n berthnasol i gylch gwaith y Pwyllgor sydd o ddiddordeb arbennig i ni
yw'r rhai ym Mhennod 10 Ran 3 ar ddata cynllunio a Rhan 6 ar Adroddiadau Canlyniadau
Amgylcheddol ('EOR').

Rhan 3, Pennod 1 - Data Cynllunio

13. Fel y'u cyflwynwyd, roedd y cymalau data cynllunio yn rhoi pwer i'r Ysgrifennydd Gwladol
wneud rheoliadau data cynllunio sy'n cynnwys darpariaeth o fewn cymhwysedd datganoledig,

yn amodol ar ymgynghori a Gweinidogion Cymru. Gall rheoliadau data cynllunio ei gwneud yn
ofynnol i awdurdod cynllunio perthnasol gydymffurfio a safonau data cymeradwy a gyhoeddir

gan yr Ysgrifennydd Gwladol.

14. Mae paragraffau 31i 37 o Femorandwm Rhif 4 yn nodi'r diwygiadau i'r cymalau data
cynllunio.

15. | grynhoi, effaith y diwygiadau yw y bydd gan yr Ysgrifennydd Gwladol a Gweinidogion
Cymru bwer i wneud rheoliadau data cynllunio. Gall yr Ysgrifennydd Gwladol a Gweinidogion
Cymru wneud rheoliadau ar eu pen eu hunain neu ar y cyd. O ran rheoliadau a wneir gan yr
Ysgrifennydd Gwladol, mae'r canlynol yn berthnasol:

. cyn gwneud rheoliadau sy'n cynnwys darpariaeth o fewn cymhwysedd datganoledig,
rhaid i'r Ysgrifennydd Gwladol gael cydsyniad Gweinidogion Cymru oni bai fod y
ddarpariaeth honno yn ddim ond atodiad i ddarpariaeth a fyddai y tu hwnti'r
cymhwysedd deddfwriaethol datganoledig hwnnw, neu'n ganlyniadol iddo; a

" cyn gwneud rheoliadau sy'n cynnwys darpariaeth sy'n rhoi swyddogaeth i
Weinidogion Cymru neu awdurdod datganoledig Cymru neu addasu neu ddileu
swyddogaeth Gweinidogion Cymru, rhaid i'r Ysgrifennydd Gwladol ymgynghori a
Gweinidogion Cymru, oni bai bod y ddarpariaeth honno wedi'i chynnwys mewn
rheoliadau sydd angen cydsyniad (h.y. o fewn cymhwysedd deddfwriaethol y
Senedd) neu fod y ddarpariaeth yn ddim ond atodiad i ddarpariaeth a fyddai y tu
hwnt i gymhwysedd deddfwriaethol datganoledig Cymru, neu'n ganlyniadol iddo.

Rhan 6 - Adroddiadau Canlyniad Amgylcheddol

16. Fel y'u cyflwynwyd, roedd y cymalau Adroddiadau Canlyniad Amgylcheddol yn rhoi pwer
i'T Ysgrifennydd Gwladol wneud rheoliadau Adroddiadau Canlyniad Amgylcheddol sy'n cynnwys
darpariaeth o fewn cymhwysedd datganoledig, yn amodol ar ymgynghori a Gweinidogion
Cymru. Gall rheoliadau Adroddiadau Canlyniad Amgylcheddol bennu canlyniadau sy'n
ymwneud a diogelu'r amgylchedd yn y DU neu ardal alltraeth berthnasol (a elwir yn
'ganlyniadau amgylcheddol penodedig’).

17. Mae paragraffau 38 i 74 o'r Memorandwm Atodol (Memorandwm Rhif 4) yn nodi'r
diwygiadau i'r cymalau Adroddiadau Canlyniad Amgylcheddol.

18. | grynhoi, effaith y diwygiadau yw y bydd gan yr Ysgrifennydd Gwladol a Gweinidogion
Cymru bwer i wneud rheoliadau Adroddiadau Canlyniad Amgylcheddol. Gall yr Ysgrifennydd
Gwladol a Gweinidogion Cymru wneud rheoliadau ar eu pen eu hunain neu ar y cyd. O ran
rheoliadau a wneir gan yr Ysgrifennydd Gwladol, mae'r canlynol yn berthnasol:

" cyn gwneud rheoliadau sy'n cynnwys darpariaeth o fewn cymhwysedd datganoledig,
rhaid i'r Ysgrifennydd Gwladol gael cydsyniad Gweinidogion Cymru oni bai fod y

ddarpariaeth honno yn ddim ond atodiad i ddarpariaeth a fyddai y tu hwnt i'r
cymhwysedd deddfwriaethol datganoledig hwnnw, neu'n ganlyniadol iddo; a

. cyn gwneud rheoliadau sy'n cynnwys darpariaeth sy'n rhoi swyddogaeth i
Weinidogion Cymru neu awdurdod datganoledig Cymru neu addasu neu ddileu
swyddogaeth Gweinidogion Cymru, rhaid i'r Ysgrifennydd Gwladol ymgynghori a
Gweinidogion Cymru, oni bai bod y ddarpariaeth honno wedi'i chynnwys mewn
rheoliadau sydd angen cydsyniad (h.y. o fewn cymhwysedd deddfwriaethol y
Senedd) neu fod y ddarpariaeth yn ddim ond atodiad i ddarpariaeth a fyddai y tu
hwnt i gymhwysedd deddfwriaethol datganoledig Cymru, neu'n ganlyniadol iddo.

19. Yn ogystal, bydd Gweinidogion Cymru (ynghyd a'r Ysgrifennydd Gwladol ac awdurdodau
priodol eraill) yn ddarostyngedig i ofynion penodol wrth wneud rheoliadau, gan gynnwys
sicrhau nad ydynt yn atchweliadau o'r safonau cyfraith amgylcheddol presennol, cydymffurfiaeth
a chytundebau rhyngwladol, ac ymgynghori a'r cyhoedd. Mae'r diwygiadau hefyd yn
ychwanegu deddfwriaeth ychwanegol a wneir yng Nghymru at y rhestr o ddeddfwriaeth y caiff
rheoliadau Adroddiadau Canlyniad Amgylcheddol wneud darpariaeth mewn perthynas a hi.

Safbwynt Llywodraeth Cymru ynghylich cydsyniad

20. VYn flaenorol, mynegodd Llywodraeth Cymru y farn y dylai Gweinidogion Cymru fod a
phwerau cyfatebol i'r Ysgrifennydd Gwladol i wneud rheoliadau data cynllunio a rheoliadau
Adroddiadau Canlyniad Amgylcheddol sy'n cynnwys darpariaeth o fewn cymhwysedd
datganoledig. Argymhellodd Llywodraeth Cymru y dylid atal cydsyniad ar y sail bod y cymalau
perthnasol fel y'u cyflwynwyd wedi methu ag adlewyrchu cymhwysedd datganoledig.

21. Mae Memorandwm Rhif 4 yn nodi safbwynt Llywodraeth Cymru ar y diwygiadau i'r
cymalau data cynllunio ac Adroddiadau Canlyniad Amgylcheddol. Yn &I Llywodraeth Cymru,
byddai'r diwygiadau "yn atal yr Ysgrifennydd Gwladol rhag gwneud rheoliadau mewn meysydd
datganoledig heb gydsyniad Gweinidogion Cymru" ac yn "rhoi pwerau i Weinidogion Cymru
wneud rheoliadau ar gyfer Adroddiadau am Ganlyniadau Amgylcheddol a thrwy hynny adfer
modd i ddisodli asesiadau o'r effaith amgylcheddol a rheoliadau asesu amgylcheddol strategol
pe bai angen hyn, naill ai drwy welliannau polisi y cytunir arnynt gyda rhanddeiliaid yng
Nghymru neu a wnaed yn angenrheidiol drwy newidiadau a wneir i gyfundrefnau caniatad a
gadwyd yn 6l gan Lywodraeth [y DU]".

22. Ynychwanegol at hyn, dywed Llywodraeth Cymru:

"Er y byddai gan yr Ysgrifennydd Gwladol bwerau i wneud rheoliadau mewn
meysydd datganoledig, byddai'r gofyniad am gydsyniad Gweinidogion
Cymru ymlaen llaw, ynghyd a'r diwygiadau perthnasol i Atodlen 7B o Ddeddf
Llywodraeth Cymru 2006, yn darparu mesurau diogelu wrth eu defnyddio.
Rwyf o'r farn bod y consesiwn hwn a manteision y pwerau i wneud
rheoliadau sydd gan Weinidogion Cymru yn ddigon imi argymell bod y
Senedd yn rhoi cydsyniad.”

Nodwn y diwygiadau a wnaed i'r cymalau data cynllunio a'r cymalau Adroddiad Canlyniadau
Amgylcheddol yng Nghyfnod Adrodd Ty'r Arglwyddi.

Mae'n anfoddhaol bod diwygiadau sylweddol wedi'u gwneud i'r cymalau hyn (ac i gymalau
eraill) ar ddiwedd y broses ddeddfwriaethol yn Senedd y DU, gydag ychydig iawn o gyfle i'r
Pwyllgor hwn ystyried yn llawn eu goblygiadau ar gyfer datblygu a chyflawni polisi Cymru yn y
dyfodol. Rydym yn ymwybodol mai ychydig iawn o obaith sydd erbyn hyn (os o gwbl) y gall
Llywodraeth Cymru negodi diwygiadau pellach i fynd i'r afael ag unrhyw bryderon sydd
gennym ni neu bwyllgorau eraill y Senedd, ar y cymalau y ceisir cydsyniad ar eu cyfer. Mae
hyn hefyd yn anfoddhaol.

Mae'r cymalau data cynllunio a'r cymalau Adroddiad Canlyniadau Amgylcheddol fel y'u
diwygiwyd yn welliant amlwg ar y rhai yn y Bil fel y'i cyflwynwyd. Fodd bynnag, mae dau
bwynt sy'n peri pryder yr hoffem i'r Gweinidog fynd i'r afael a nhw cyn y ddadl ar gydsyniad
deddfwriaethol.

Yn gyntaf, mae'r Bil fel y'i diwygiwyd (yng Nghyfnod Adrodd Ty'r Arglwyddi) yn darparu, wrth
wneud rheoliadau Adroddiad Canlyniadau Amgylcheddol, bod yn rhaid i Weinidogion Cymru
roi sylw i'r "cynllun gwella amgylcheddol cyfredol", sef cynllun hirdymor Llywodraeth y DU |
wella'r amgylchedd naturiol yn Lloegr. Mewn cymhariaeth, wrth wneud rheoliadau Adroddiad
Canlyniadau Amgylcheddol, rhaid i Weinidogion yr Alban ac adran berthnasol Gogledd
Iwerddon roi sylw i strategaeth/cynllun gwella amgylcheddol, fel y bo'n briodol, eu priod
genhedloedd. Nid yw'n glir a yw Llywodraeth Cymru, o'r farn ei bod yn briodol i Weinidogion
Cymru roi sylw i gynllun gwella amgylcheddol sydd ond yn berthnasol i Loegr wrth wneud
rheoliadau Adroddiad Canlyniadau Amgylcheddol mewn perthynas a Chymru, a pham hynny.
Rydym yn disgwyl i Lywodraeth Cymru fynd i'r afael &'r mater hwn.

Yn ail, byddai'r Ysgrifennydd Gwladol yn dal i allu gwneud rheoliadau data cynllunio a
rheoliadau Adroddiad Canlyniadau Amgylcheddol sy'n cynnwys darpariaeth o fewn
cymhwysedd datganoledig, yn amodol ar gydsyniad Gweinidogion Cymru. Byddai unrhyw

reoliadau o'r fath yn osgoi gwaith craffu yn y Senedd. Yn hytrach, byddai'r gwaith craffu yn
cael ei wneud gan Senedd y DU.

Gweinidogion Cymru yn bwriadu rhoi cydsyniad i Lywodraeth y DU ddefnyddio pwerau
'cydamserol', neu wedi ei roi a, lle mae amser yn caniatau, rhoi cyfle i'r Senedd fynegi barn
cyn rhoi cydsyniad. Nid yw hyn yn ddigon o bell ffordd i alluogi'r Senedd i graffu ar reoliadau
ar gyfer Cymru mewn materion o gymhwysedd datganoledig. Byddem yn croesawu esboniad
pellach gan y Gweinidog ynghylch pam mae o'r farn ei bod yn ystyried y pwerau 'cydamserol’
ar gyfer data cynllunio a rheoliadau Adroddiad Canlyniadau Amgylcheddol yn briodol.
Byddem hefyd yn croesawu esboniad o'r amgylchiadau y byddai Gweinidogion Cymru yn
cydsynio i ddefnyddio'r pwerau hynny.

Argymbhelliad 1. Dylai'r Gweinidog esbonio a yw o'r farn bod y gofyniad yng nghymal
157(5)(a) (yn 'y Bil fel y'i diwygiwyd yng Nghyfnod Adrodd T§'r Arglwyddi) yn briodol, a pam
hynny, o gofio bod cynllun gwella amgylcheddol cyfredol Llywodraeth y DU (o dan Rhan 10
Ddeddf yr Amgylchedd 2021) yn ymwneud a Lloegr yn unig.

Argymbhelliad 2. Dylai'r Gweinidog esbonio pam mae o'r farn ei bod yn briodol i'r
Ysgrifennydd Gwladol gael pwerau i wneud rheoliadau data cynllunio a rheoliadau Adroddiad
Canlyniadau Amgylcheddol sy'n cynnwys darpariaeth o fewn cymhwysedd datganoledig.

Argymhelliad 3. Dylai'r Gweinidog esbonio o dan pa amgylchiadau y byddai Gweinidog
Cymru yn cydsynio i'r Ysgrifennydd Gwladol wneud rheoliadau data cynllunio a rheoliadau
Adroddiad Canlyniadau Amgylcheddol sy'n cynnwys darpariaeth o fewn cymhwysedd
datganoledig.

